Орынбасар ТӨЛЕПБЕРГЕНҚЫЗЫ,
"Солтүстік Қазақстан".
ІТ-орталықтар — жұмыссыздарға қолдау
Өңірімізде жұмыссыз және өзін-өзі еңбекпен қамтитын азаматтардың цифрлық дағ-дыларын дамытып, оларды бағдарламалау тіліне үйрететін ІТ-орталықтар ашылады. Бұл мүмкіндік "Нұр Отан" партиясының филиалы, облыстық жұмыспен қамтуды үйлестіру және әлеуметтік бағдарламалар басқармасы мен "Есіл" өңірлік дамыту орталығының арасында қол қойылған үшжақты меморандум аясында жүзеге аспақ.
- Былтыр "Нұр Отан" партиясы саяси кеңесінің кеңейтілген отырысында Елбасы Нұрсұлтан Назарбаев партияны жаңғырту бойынша ауқымды жұмыстар жүргізілетінін айтқан болатын. "Нұр Отан" партиясы он стратегиялық жобаны жүзеге асырмақ. Соның ішінде алғашқы болып облыста "Цифрлық партия", "Балаларға арналған тегін ІТ-сы-ныптар" және "Білікті мамандарды даярлау үшін ІТ-орталықтар" жобалары іске асыры-лады. Бүгінгі меморандум соңғы жоба аясында жасалып отыр. Жобаның мақсаты - ха-лықтың цифрлық сауаттылығын арттыру және білікті ІТ-мамандар даярлау, - деді "Нұр Отан" партиясы облыстық филиалы төрағасының бірінші орынбасары Артур Молда-ғұлов.
ІТ-орталықтар биылғы күзде М.Қозыбаев атындағы Солтүстік Қазақстан мемлекеттік университетінде және ІТ-технологияларға негізделген Оқушылар сарайында ашылады.
Онда алғашқы жылы жүзден астам маман даярланбақ. Бір жыл ішінде орталық түлектеріне қолдау және жұмысқа орналастыру үшін көмек көрсетіледі. Облыстық жұмыспен қамтуды үйлестіру және әлеуметтік бағдарламалар басқармасы білім басқармасымен бірлесіп, ІТ-орталықтар тізімін айқындайтын болады. Сондай-ақ, Петропавл қаласының және аудандардың жұмыспен қамту орталықтарымен бірге ІТ-орталықтарға оқуға жіберілетін азаматтардың контингентін белгілейді. Ал "Есіл" өңірлік дамыту орталығы ІТ-мамандарды даярлау және оқыту қызметтерін ұсынады.

